
ABSTRAK

Kajian ini dijalankan untuk mengkaji sejauhmanakah persepsi pelajar terhadap amalan
pengurusan keselamatan dari aspek keselamatan alatan dan bahan, diri dan rakan serta
keselamatan am di bengkel Kemahiran Hidup sekolah menengah harian daerah Batu
Pahat. Kajian berbentuk kuantitatif dilaksanakan di empat buah sekolah menengah harian
daerah Batu Pahat iaitu SMK Datin Onn Jaafar, SMK Banang Jaya, SMK Dato Onn dan
SMK Seri Gading. Sampel kajian terdiri daripada 350 orang pelajar tingkatan dua yang
mengambil matapelajaran KHB dan data dikumpul menggunakan instrumen borang soal
selidik. Dapatan kajian dianalisis menggunakan perisian Winsteps Version 3.69.1.11
dengan pendekatan Model Pengukuran Rasch sepenuhnya. Data dianalisis menggunakan
teknik analisis diskriptif dan analisis inferensi iaitu ujian-t bagi menguji hipotesis kajian.
Dapatan kajian menunjukkan bahawa amalan pengurusan keselamatan di bengkel
diamalkan secara sederhana bagi ketiga-tiga aspek tersebut. Terdapat perbezaan yang
signifikan di antara pelajar di bandar dan luar bandar iaitu t=-4.08 dan p=0.000 di mana
nilai min ukuranya pula ialah -.19. Beberapa cadangan telah dikemukakan bagi
penambahbaikkan seperti mengadakan kempen kesedaran dan menyediakan sudut
standard operasi amalan pengurusan keselamatan agar pelajar sentiasa mematuhi
peraturan semasa berada di bengkel Kemahiran Hidup.

ABSTRACT

This study was conducted to investigate the perception of three main constructs of safety
management practices tools and materials, self, others, and general safety practices in
Life Skills workshop day secondary schools in Batu Pahat. A total of 350 form two
students who took subjects Living Skills in four secondary schools in Batu Pahat, SMK
Datin Onn Jaafar, SMK Banang Jaya, SMK Dato Onn and SMK Seri Gading has been
selected as respondents. The method of research is quantitative research and pilot studies
have been conducted to evaluate the reliability and suitability of instruments developed.
A total of 44 items in the survey questionnaire to be answered by the respondents and
results were analyzed using Winsteps Version 3.69.1.11 with Rasch Measurement Model
approach. A descriptive analysis of Min scores and Min Size is used to identify the
perceptions of students and inferential analysis of t-test to assess differences in safety
management practices between rural and urban schools. The findings indicate that the
safety management practices in workshops practiced by the students at the intermediate
level for all three of these constructs. There are significant differences between security
management practices adopted by students in urban and rural areas, t = -4.08 and p =
0.000 where the min size is -.19. Several suggestions were made for improvements such
as an awareness campaign and provides standard corner operation safety management

practices that students always comply with current regulations.

BAB |

PENGENALAN

1.1 Pendahuluan

Matapelajaran Kemahiran Hidup Bersepadu (KHB) yang dilaksanakan di sekolah
menengah adalah merupakan matapelajaran yang menekankan kemahiran asas secara
teori dan juga praktikal yang diperlukan untuk mengendalikan kehidupan seharian
dengan penuh sistematik.

Matapelajaran Kemahiran Hidup Bersepadu ini terbahagi kepada dua iaitu
bahagian teras dan pilihan. Bahagian teras terdiri daripada beberapa komponen iaitu
Kemahiran Manipulatif, Perdagangan dan Keusahawanan dan Kekeluargaan yang wajib
dipelajari oleh semua pelajar, manakala bahagian pilihan pula ialah Kemahiran
Manipulatif Tambahan (KMT), Ekonomi Rumah Tangga (ERT) dan Pertanian. Secara
keseluruhanya matapelajaran Kemahiran Hidup Bersepadu adalah berkonsepkan hands
on dan secara tidak langsung ianya berkait rapat dengan penggunaan alatan dan bahan
serta kerja amali di bengkel. Bengkel adalah sebuah bilik yang mempunyai kelengkapan
peralatan dan bahan yang digunakan untuk menyampaikan pengajaran dan
pembelajaran (Zainudin & Rosini, 2010).

Segala kerja amali dan ujian yang dijalankan di dalam bengkel adalah
sebahagian daripada penterjemahan kepada teori dan formula yang disampaikan di

dalam sesi pembelajaran secara teori (Samsul, 2001). Proses pengajaran dan



pembelajaran (PnP) di sekolah menuntut guru untuk mengkolaborasikan konten
pengajaran dan pembelajaran dengan penggunaan bengkel secara holistik semasa proses
penerapan ilmu dijalankan dalam matapelajaran Kemahiran Hidup Bersepadu (Zainudin
& Rosini, 2010). Di samping guru Kemahiran Hidup Bersepadu yang sediakala
mempunyai pengetahuan dalam pelbagai bidang seperti kerja kayu dan logam, elektrik
dan elektronik, pertanian dan sebagainya, para guru Kemahiran Hidup Bersepadu juga
perlu mempunyai pengetahuan yang mendalam tentang pengurusan bengkel kerana
ketiadaan pembantu makmal sejak matapelajaran Kemahiran Hidup Bersepadu
diperkenalkan pada tahun 1991.

Pengetahuan tentang pengurusan bengkel adalah salah satu faktor yang
menentukan kejayaan pengajaran dan pembelajaran dalam matapelajaran Kemahiran
Hidup Bersepadu. Kesalahan dan kemalangan di dalam sesuatu pekerjaan lebih banyak
dilakukan oleh mereka yang kurang mendapat latihan dalam bidang tugasnya (Longley,
1969). Setiap latihan yang dilalui dan dipelajari akan menghasilkan pembelajaran dari
segi kemabhiran, ilmu dan sikap di mana pengamalan ilmu yang telah diperolehi akan
membawa ke arah kecemerlangan dan manfaat kepada pengamalnya (Charles, 1998).
Faktor ini amat penting kerana sekiranya bengkel tidak diurus dengan betul dan guru
Kemabhiran Hidup Bersepadu kurang berpengetahuan tentang pengurusan bengkel akan
menyebabkan bengkel tidak dapat diselenggara dan diuruskan dengan berkesan (Asnul
Dahar & Nurul Faezah, 2011).

Pengurusan bengkel yang tidak mengikut standard operasi akan menyebabkan
berlakunya kecelakaan seperti kemalangan, kecederaan dan sebagainya. Terdapat
pelbagai faktor yang boleh menyumbang kepada berlakunya kemalangan seperti faktor
persekitaran sosial, kesalahan manusia, tindakan tidak selamat, kemalangan dan
kecederaan (Heinrich, 1980). Pengurusan bengkel Kemahiran Hidup Bersepadu bukan
sahaja hanya tertumpu kepada aspek pengemaskinian peralatan selepas digunakan
malah ianya boleh disifatkan lebih menyeluruh di mana guru Kemahiran Hidup
Bersepadu perlu mendokumentasikan segala aktiviti di dalam bengkel termasuk
penyediaan informasi rasmi, bukti atau rekod perjalanan sesebuah makmal, maklumat

peralatan kelengkapan samada ianya melibatkan aktiviti pengajaran dan pembelajaran



atau pun tidak (Asnul Dahar & Nurul Faezah, 2011). Perkara tersebut penting dan perlu
dilakukan oleh guru Kemahiran Hidup Bersepadu kerana ianya akan memudahkan
proses penyelenggaraan, inventori audit dan tambah nilai kepada pengurusan makmal
yang sedia ada di sekolah.

Pendokumentasian dalam pengurusan bengkel yang lebih sistematik amat
penting kerana ianya akan menjadi rujukan perkembangan pengurusan dari semasa ke
semasa. Kaedah penyusunan alatan dan bahan menggunakan label adalah menjadi
keutamaan dalam pengurusan bengkel kerana ianya bersesuaian dan memudahkan
proses pemahaman para pelajar dalam menguruskan alatan dan bahan setelah
digunakan.

Pelajar dapat memahami dan mempelajari alatan dan bahan secara terus serta
menjadikan proses pengajaran dan pembelajaran menjadi menarik dan pantas (Mohd
Hazwan, 2009). Guru perlu memainkan peranan dalam usaha merancang pengalaman
dan pembelajaran yang sejajar dengan keperluan keselamatan dan menyediakan ruang
serta peluang untuk para pelajar membina sikap yang positif terhadap keselamatan
mereka di dalam bengkel Kemahiran Hidup Bersepadu. Aspek pengurusan bengkel ini
perlu dipraktikkan oleh semua guru yang mengajar Kemahiran Hidup Bersepadu
terutama guru yang mengajar di sekolah menengah harian kerana keterlibatan
pelajarnya yang ramai dan memerlukan satu pengurusan yang lebih sistematik dan
teratur. Pengurusan bengkel di sekolah menengah kebangsaan harian kebiasaanya
dilakukan mengikut standard operasi yang telah ditetapkan oleh pihak Kementerian
Pendidikan Malaysia (KPM).

Sekolah ialah satu entiti, organisasi mahupun institusi yang melaksanakan
aktiviti mengurus, mengajar dan mendidik (Wagiman, 2002). Berdasarkan data KPM,
jumlah sekolah menengah kebangsaan harian di Malaysia pada masa kini adalah
sebanyak 2,350 buah dan semua sekolah tersebut ada menawarkan matapelajaran
Kemahiran Hidup Bersepadu. Setiap sekolah tersebut seharusnya menguruskan makmal
atau bengkel Kemahiran Hidup mengikut prosedur atau ketetapan yang telah ditetapkan
oleh pihak kementerian agar keselamatan bengkel terjamin untuk kegunaan para pelajar

dan ia selaras dengan Longley (1969) yang menyatakan bahawa wakil kepada majikan



atau penyelia perlu tahu dan bertanggungjawab untuk mematuhi undang-undang dan
peraturan yang telah ditetapkan kepada sesebuah bengkel.

Dalam situasi di sekolah, pihak pentadbir dan guru perlu memastikan segala
aspek keselamatan di dalam bengkel dipatuhi agar ianya memenuhi kehendak dan
keperluan yang telah ditetapkan oleh pihak kementerian dan bertepatan dengan konsep
“sekolah selamat”. Menurut The National Education Assosiation (1996) sekolah
selamat ialah sekolah yang mempunyai iklim pembelajaran yang selamat serta
tingkahlaku yang sihat serta dapat mewujudkan hubungan yang positif antara guru dan
pelajar di samping dapat membawa penglibatan ibubapa dan masyarakat ke arah yang
lebih bermakna. Apabila persekitaran pembelajaran yang wujud di sekolah berada
ditahap yang membanggakan secara tidak langsung ianya akan mengubah persepsi
pelajar untuk minat dan suka datang ke sekolah.

Persepsi pelajar terhadap pengurusan dan amalan di dalam bengkel akan
memberi kesan terhadap kemajuan dan perkembangan dalam keputusan matapelajaran
Kemabhiran Hidup Bersepadu. Motivasi dalaman boleh mendorong pelajar menjadi
tekun belajar bagi memenuhi keinginannya untuk memperolehi kepuasan dirinya
setelah berjaya mengikuti aktiviti-aktiviti tertentu (Suradi Salim,1987). Pengurusan
bengkel atau makmal yang dibuat mengikut standard operasi yang telah ditetapkan oleh
pihak kementerian akan menimbulkan perasaan selamat dalam kalangan pelajar dan
menyebabkan rasa minat untuk hadir ke sekolah.

Sekolah yang berkesan mestilah sekolah yang selamat dan sekolah yang selamat
perlu menjadikan sekolah itu efektif (Mahmood, 1993). Sehubungan dengan itu perlu
diberi penekanan kepada aspek pengurusan bengkel Kemahiran Hidup Bersepadu yang
lebih sistematik dan tersusun agar minat pelajar untuk belajar akan sentiasa membugar
dari semasa ke semasa dan maju di masa hadapan.

1.2 Latar Belakang Masalah

Terdapat pelbagai potensi dan risiko bahaya yang boleh berlaku di dalam bengkel

Kemahiran Hidup Bersepadu di sekolah. Risiko tersebut berkemungkinan akan



menyebabkan berlakunya kecederaan, kehilangan upaya mahupun kematian. Faktor
keselamatan perlu dititikberatkan dalam usaha untuk mengurangkan kadar jumlah
kemalangan yang berlaku di bengkel mahupun di tempat kerja. Keselamatan boleh
ditakrifkan sebagai kebebasan dari sebarang kecelakaan, kesakitan, kecederaan
mahupun ketakutan yang mana ianya perlu ditangani dan diambil berat oleh semua
pihak (Loganathan, 2008). Satu jawatankuasa telah dibentuk untuk bertindak dan
mengumpul data bagi melaksanakan pelbagai program dalam usaha mengurangkan
kadar kemalangan yang membabitkan pekerja (Kementerian Sumber Manusia, 2010).
Walaupun pelbagai usaha telah dilakukan bagi menangani masalah kemalangan ataupun
yang berkaitan dengan keselamatan di tempat kerja namun kadar kemalangan di negara
kita masih berada ditahap yang agak membimbangkan.

Menurut Jabatan Keselamatan dan Kesihatan Pekerja (2011) dalam laporan
berkaitan kemalangan pekerjaan mengikut sektor bagi kategori kemalangan maut, kadar
kes kemalangan yang berlaku di sektor pekerjaan dan melibatkan kehilangan nyawa
dari tahun 2007-2010 menunjukkan sektor yang paling tinggi mencatat kadar
kemalangan di tempat kerja ialah di sektor pembinaan iaitu berjumlah 323 kes dan ia
bukan sahaja mencatat kadar yang tertinggi pada tahun 2010 malah berlaku pada setiap
tahun dari 2007 sehingga 2010. Ini diikuti dengan sektor pengilangan iaitu berjumlah
sebanyak 277 kes, kemudahan 63 kes dan yang terakhir sekali ialah sektor
perlombongan iaitu berjumlah 19 kes. Daripada jumlah tersebut, didapati kadar kes
kemalangan yang berlaku di sektor pengilangan masih berada ditahap yang tidak
menggerunkan namun ianya perlu penambahbaikkan dari semasa ke semasa dan
sekiranya berkemampuan ianya perlu disifarkan.

Kes kemalangan yang melibatkan kehilangan nyawa dan kecederaan bukan
sahaja berlaku di dalam sektor pekerjaan, tetapi ia juga berlaku dalam kalangan pelajar
kejuruteraan di institusi pengajian tinggi (IPT) mahupun diperingkat sekolah. Kesilapan
manusia dan kegagalan mesin untuk berfungsi adalah faktor penyumbang kepada
berlakunya kemalangan di bengkel (Kurniotis, 2001). Penggunaan mesin berkuasa
tinggi dan alatan tangan yang tajam serta berbahaya banyak digunakan oleh pelajar

pendidikan teknik dan vokasional dan perkara ini boleh menyumbang kepada



penambahan kes kemalangan di bengkel (Buhari, 2008). Namun begitu kebanyakan
kemalangan yang berlaku di tempat kerja mahupun di institusi pendidikan dapat
dihindar dan dielakkan sekiranya para pelajar sentiasa mematuhi dan mengikuti
langkah-langkah atau standard operasi yang telah ditetapkan untuk memastikan
keselamatan mereka terjamin (A.Manan, 2003). Secara amnya, semua pelajar kursus
kejuruteraan di negara kita mempunyai pengetahuan asas mengenai aspek keselamatan
dan kesihatan pekerjaan namun kemalangan di bengkel yang melibatkan pelajar
kejuruteraan masih lagi berlaku.

Pelbagai kes kecederaan yang biasa berlaku di bengkel sama ada di IPT
mahupun di sekolah (Che Juhan Negara, 2012). Berdasarkan laporan mesyuarat
Jawatankuasa Keselamatan dan Kesihatan Pekerjaan Universiti Bil 1/2010, statistik dari
tahun 2009 sehingga 2010 menunjukkan kes kemalangan yang biasa berlaku di bengkel
adalah terdiri daripada patah kaki akibat dihempap mesin, kaki cedera dan pengsan
(kaki terkena kiub konkrit), cedera di peha dan kaki (ditimpa acuan membuat seramik),
luka di jari (tidak mengenakan pin keselamatan yang terdapat di mesin pemampat).
Pelbagai usaha telah dilakukan bagi memastikan keselamatan pelajar semasa di bengkel
sentiasa berada di dalam keadaan yang memuaskan namun sifat yang tidak baik pada
manusia seperti kecuaian, degil, sambil lewa dan lain-lain menyumbang kepada punca
berlakunya kemalangan (John, 2010).

Seiring dengan perkembangan teknologi dan kemajuan yang berlaku di negara
kita, keperluan terhadap tenaga mahir amat diperlukan dan secara tidak langsung
penerapan ilmu, kefahaman dan pengetahuan tentang amalan keselamatan dalam
pekerjaan amat perlu diberi penekanan. Perkara ini telah diperjelaskan oleh pengerusi
Institut Keselamatan dan Kesihatan Negara (NIOSH) di mana beliau menekankan agar
pihak majikan perlu meningkatkan kesedaran terhadap pekerjanya dan memberi
pendedahan mengenai Program Keselamatan dan Kesihatan Pekerjaan (OSH) agar
sebarang risiko kemalangan dapat dikurangkan (Thye, 2009). Kemalangan yang berlaku
di tempat kerja mahupun di bengkel Kemahiran Hidup berkait rapat dengan cara
pengurusan perjalanan bengkel tersebut. Pengurusan secara sistematik di dalam bengkel

Kemahiran Hidup Bersepadu amat penting untuk memperolehi keberkesanan serta



menjamin keselamatan dalam proses pengajaran dan pembelajaran di sekolah (Abd
Hamid, 1989). lanya bersesuaian dengan matapelajaran Kemahiran Hidup Bersepadu
yang berteraskan praktikal dan merupakan komponen utama dalam pengajaran dan
pembelajaran yang berasaskan sains, teknik dan kemahiran (Newable dan Canon,
1989). Pengurusan bengkel yang baik bukan sahaja memberi kebaikan kepada guru
yang mengajar malah memudahkan pelajar selaku pengguna utama yang terlibat di
dalam aktiviti amali di bengkel (Abd Hamid, 1989).

Menurut Oh (2003) dalam kajianya yang telah dijalankan di Kedah, Perlis dan
Pulau Pinang mendapati bahawa hampir 62% guru yang mengajar matapelajaran
Kemahiran Hidup Bersepadu tidak mempunyai kepakaran untuk membaiki alatan dan
bahan yang dibekalkan oleh pihak kementerian dan sejumlah 64% guru mendakwa
bahawa mereka tidak mendapat sebarang latihan untuk mengurus bengkel Kemahiran
Hidup Bersepadu secara khusus. Terdapat beberapa kelemahan yang ketara dalam aspek
pengurusan dan penyelenggaraan di bengkel sekolah di samping kurangnya
pengetahuan serta kemahiran guru dalam kerja penyelenggaraan juga merupakan salah
satu faktor penyebab mengapa amalan pengurusan keselamatan bengkel Kemahiran
Hidup Bersepadu di sekolah tidak diuruskan dengan berkesan dan sistematik (Sulong,
2000). Berdasarkan pernyataan yang telah dinyatakan di atas, maka jelaslah bahawa
faktor kemalangan dan keselamatan amat berkait rapat dengan amalan pengurusan

keselamatan bengkel yang tidak diurus dengan baik dan sistematik.

1.3  Penyataan Masalah

Amalan pengurusan keselamatan bengkel yang tidak teratur dan sistematik adalah salah
satu faktor penyumbang kepada berlakunya kes kemalangan di bengkel Kemahiran
Hidup Bersepadu. Kajian oleh Dilley dan Kleiner (1996) mendapati bahawa 85%
hingga 98% kecederaan di bengkel adalah berpunca daripada perbuatan tidak selamat
yang diamalkan oleh sesetengah individu yang cuai dan kebiasaanya kecuaian pula
boleh dikaitkan dengan kesedaran. Ini menunjukkan bahawa kesedaran tentang amalan

pengurusan keselamatan merupakan aspek penting dalam memastikan keselamatan di



bengkel Kemahiran Hidup Bersepadu terjamin. Masalah ini bertambah parah apabila
seramai 64% orang guru di sekolah yang mengajar matapelajaran Kemahiran Hidup
Bersepadu mendakwa mereka tidak mendapat latihan pengurusan keselamatan bengkel
secara khusus untuk mengendalikan pengurusan keselamatan bengkel yang sistematik
dan berkesan (Oh, 2003). Masalah ini dilihat bertambah kusut apabila tinjauan awal
mendapati pelajar tidak didedahkan dengan cara atau kaedah menyelamatkan nyawa
seperti penggunaan alat peti pertolongan cemas, teknik menggunakan alat pemadam api
dan latihan kebakaran semasa berada di bengkel. Peristiwa kemalangan bengkel yang
berlaku di sektor industri dan institusi pengajian tinggi memberikan kesedaran kepada
para pelajar terhadap pentingnya amalan pengurusan keselamatan bengkel yang
sistematik dan tersusun perlu diamalkan dan ditambahbaik dari semasa ke semasa agar
tahap keselamatan di bengkel dapat dipertingkatkan. Oleh yang demikian satu kajian
perlu dijalankan bagi meninjau persepsi pelajar terhadap amalan pengurusan
keselamatan bengkel Kemahiran Hidup Bersepadu sekolah menengah harian di daerah
Batu Pahat dari aspek pengurusan keselamatan alatan dan bahan, keselamatan diri dan

rakan dan keselamatan am.
1.4 Objektif Kajian

Objektif kajian yang disasarkan ialah:

I. Mengenalpasti persepsi pelajar terhadap amalan pengurusan keselamatan alatan
dan bahan di bengkel Kemahiran Hidup, sekolah menengah kebangsaan harian
daerah Batu Pahat.

ii. Mengenalpasti persepsi pelajar terhadap amalan pengurusan keselamatan diri
dan rakan di bengkel Kemahiran Hidup, sekolah menengah kebangsaan harian
daerah Batu Pahat

iii. Mengenalpasti persepsi pelajar terhadap amalan pengurusan keselamatan am di
bengkel Kemahiran Hidup, sekolah menengah kebangsaan harian daerah Batu
Pahat



1.5

Mengenalpasti perbezaan amalan pengurusan keselamatan bengkel Kemahiran
Hidup di antara sekolah menengah kebangsaan harian bandar dan luar bandar
daerah Batu Pahat

Persoalan Kajian

Bagi mencapai objektif kajian yang dijalankan, pengkaji telah mengutarakan beberapa

persoalan kajian iaitu:

1.6

Apakah persepsi pelajar terhadap amalan pengurusan keselamatan alatan dan
bahan di bengkel Kemahiran Hidup, sekolah menengah kebangsaan harian
daerah Batu Pahat.

Apakah persepsi pelajar terhadap amalan pengurusan keselamatan diri dan rakan
di bengkel Kemahiran Hidup, sekolah menengah kebangsaan harian daerah Batu
Pahat.

Apakah persepsi pelajar terhadap amalan pengurusan keselamatan am di
bengkel Kemahiran Hidup, sekolah menengah kebangsaan harian daerah Batu
Pahat.

Adakah perbezaan amalan pengurusan keselamatan bengkel Kemahiran Hidup
di antara sekolah menengah kebangsaan harian bandar dan luar bandar daerah
Batu Pahat

Hipotesis

Hipotesis null : Tidak terdapat perbezaan amalan pengurusan keselamatan di
antara pelajar bandar dan luar bandar

Hipotesis alternatif : Terdapat perbezaan amalan pengurusan keselamatan di

antara pelajar bandar dan luar bandar

1.7 Kepentingan Kajian

Dalam usaha untuk merealisasikan kemalangan sifar secara holistik di bengkel semasa
proses pengajaran dan pembelajaran dilaksanakan, penekanan tentang aspek amalan
pengurusan keselamatan bengkel yang lebih sistematik dan efisyen perlu diterapkan ke
dalam sistem pengurusan sekolah. Amalan pengurusan keselamatan bengkel yang
sistematik dan efisyen akan memberikan kesan yang positif terhadap usaha
mengurangkan kadar kemalangan yang berlaku di bengkel Kemahiran Hidup.
Keselamatan merupakan suatu perkara asas yang bukan hanya perlu diterapkan ketika
melakukan kerja amali di bengkel malah ia juga penting untuk diamalkan serta
dipraktikkan semasa di alam pekerjaan. Melalui kajian yang dijalankan ini diharap

dapat:

i Meningkatkan budaya kerja yang lebih baik serta menerapkan kesedaran tentang

kepentingan pengurusan bengkel yang sistematik dan teratur.

ii. Memberikan sumbangan dan panduan kepada pihak sekolah tentang proses
pengurusan, pengendalian dan penyelenggaraan serta keselamatan di bengkel

Kemabhiran Hidup Bersepadu.

iii. Sebagai garis panduan, cadangan, memperbaiki kesilapan atau pendekatan yang

lebih baik, selamat dan teratur kepada pihak yang membaca kajian ini.

